
 

 
ᐊᑐᓕᖅᑕᐅᔪᒪᔪᑦ ᐋᖅᑭᓯᓂᕐᒧᑦ ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᕿᑭᖅᑖᓘᑉ ᑐᒃᑐᖏᓐᓂᒃ  

 

    ᓄᓇᕗᑦ ᑐᙵᕕᑦ ᑎᒥᖓ , ᐃᐱᕆ 15, 2015  

 

ᓄᓇᕗᑦ ᑐᙵᕕᒃᑯᑦ ᑎᑎᕋᕐᓯᒪᔪᑎᒍᑦ ᐊᑐᓕᖁᔭᓕᐊᖏᑦ 

 

ᖃᐅᔨᓴᕐᑎᒻᒪᕆᓄᑦ ᖃᐅᔨᓴᕐᑕᐅᓯᒪᔪᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦᑎᒍᖅ ᓇᓗᓇᐃᕆᓯᒪᓕᖅᐳᑦ ᕿᑭᖅᑖᓗᖕᒥ 

ᑐᒃᑐᐃᑦ ᐊᒥᓲᓂᖏᑦ ᖃᑦᑎᓐᓇᐅᓂᖅᐹᖑᓯᒪᒻᒪᑕ. ᑎᑎᕋᖅᓯᒪᔪᑎᒍᑦ ᑐᓂᓯᒪᔭᖏᑦᑎᒍᑦ ᕕᕗᐊᕆ 13, 2015-ᖑᑎᓪᓗᒍ, 

ᓄᓇᕗᑦ ᑐᙵᕕᒃᑯᑦ ᐃᒪᓐᓇᐃᒍᓐᓇᕐᓂᕋᐃᔪᒻᒪᑕ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᒃ 

ᐃᓱᒪᒃᓴᕐᓯᐅᕈᑎᖃᕈᓐᓇᕐᓂᕋᐃᓪᓗᑎᒃ ᒪᕐᕈᐃᓂᒃ ᓄᖑᓗᐊᖅᑕᐃᓕᒪᒍᑕᐅᓂᐊᖅᑐᓂᒃ ᕿᑭᖅᑖᓘᑉ ᑐᒃᑐᖏᓐᓄᑦ 

ᐅᑕᖅᑭᑎᓪᓗᒋᑦ ᐱᔭᕇᖅᑕᐅᒐᓱᓐᓂᖏᓐᓂ ᑲᒪᑦᑎᐊᕈᑎᒃᓴᑦ ᐸᕐᓇᒍᑎᓕᐊᓂᒃ.  

 

1) ᐋᖅᑭᒃᓯᓗᑎᒃ ᐊᕐᕌᒎᑉ ᐃᓚᐃᓐᓇᖓᓅᖓᔪᓂᒃ ᑐᒃᑐᒍᓐᓇᕐᕕᐅᔪᒥᒃ ᐃᓄᖕᓄᑦ, ᐊᒻᒪ ᑰᑕᖃᙱᓪᓗᑎᒃ 

ᐃᓱᓕᑦᑕᕐᕕᖃᖅᑎᑕᐅᓗᑎᒃ ᐅᕝᕙᓘᓐᓃᑦ 

2) ᐋᖅᑭᒃᓯᓗᑎᒃ ᓄᓇᖅᑲᑎᒌᓄᑦ ᐅᓄᕐᓂᖃᓪᓗᑎᒃ ᑐᒃᑐᑕᐅᔪᓐᓇᕐᑐᓂᒃ.  

 

ᓄᓇᑖᕈᑏᑦ ᐊᖏᕈᑎᖏᑦᑎᒍᑦ ᐃᒪᓐᓇᐃᒋᐊᖃᖅᑎᑎᒻᒪᑕ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᒃ 

ᐋᖅᑭᒃᓯᔭᕆᐊᖃᖅᐸᑕ ᓄᓇᖅᑲᑎᒌᓄᑦ ᐅᓄᕐᓂᖃᓪᓗᑎᒃ ᐆᒪᔪᖅᑕᐅᔪᓐᓇᕐᑐᓂᒃ ᓯᕗᓪᓕᖅᐹᒥᒃ, ᑲᑎᒪᔩᑦ 

ᐋᖅᑭᒃᓯᓯᒪᖅᑳᕆᐊᖃᖅᐳᑦ  ᓂᕿᒃᓴᕆᔭᕆᐊᖃᖅᑕᖏᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ.  ᑖᓐᓇ ᒪᓕᒃᑐᒍ ᓄᓇᕗᑦ 

ᑐᙵᕕᒃᑯᑦ ᐊᑐᓕᖁᔭᓕᐅᓚᐅᕐᓯᒪᕗᑦ, ᑲᑎᒪᔩᑦ ᐊᑑᑎᖃᖅᑎᑦᑎᓂᐊᕐᐸᑕ ᐊᐃᒃᐹᓂᒃ ᖁᓛᓂ ᑎᑎᕋᖅᓯᒪᔪᒥᒃ, ᑲᑎᒪᔩᑦ 

ᓄᖅᑲᑎᑦᑎᒋᐊᖃᖅᐳᑦ ᓂᕿᒃᓴᕆᔭᕆᐊᖃᖅᑕᖏᑦ ᐆᒪᔪᖅᑕᐅᔪᓐᓇᖅᑐᑦ ᐅᓄᕐᓂᖏᓐᓂ ᑲᒪᒋᔭᐅᒍᑎᖓ ᐅᕘᓇ 

ᑭᓇᒃᑯᑐᐃᓐᓇᕐᓂᒃ ᓈᓚᓐᓂᖃᖅᑎᓪᓗᒋᑦ ᐅᑭᐊᒃᓵᖑᓕᖅᐸᑦ 2015 ᐱᒋᐊᒃᑲᓐᓂᓛᕐᓗᓂ, ᓴᓂᕐᕙᐃᒍᑕᐅᓯᒪᓂᐊᕐᒪ 

ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᑕᒪᕐᒥ ᐃᓄᖕᓅᖓᓂᐊᕐᓗᑎᒃ ᑕᐃᒪᐃᓕᖓᑎᑕᐅᑲᐃᓐᓇᑐᐃᓐᓇᕐᓗᓂ 

ᐅᓇ ᐱᔾᔪᑎᒋᓪᓗᒍ ᓇᓗᓇᙱᒻᒪᑦ ᓂᕿᒃᓴᕆᔭᕆᐊᖃᖅᑐᑦ ᐅᓄᕐᓂᖏᑦ ᕿᑭᖅᑖᓘᑉ ᑐᒃᑐᖏᓐᓂᒃ ᐊᒥᓲᓂᕐᓴᐅᒐᔭᕐᒪᑕ 

ᑖᒃᑯᓂᖓ ᓄᓇᖅᑲᑎᒌᓄᑦ ᐅᓄᕐᓂᖃᓪᓗᑎᒃ ᑐᒃᑐᑕᐅᔪᓐᓇᖅᑐᓂᒃ.   

 

ᓄᓇᕗᑦ ᑐᙵᕕᒃᑯᑦ ᑎᒥᖓᑦ ᖃᐅᔨᒪᓚᐅᕐᐳᑦ ᑭᖑᕙᕆᐊᖅᑕᐅᓂᖓᓂᒃ ᓂᕿᒃᓴᕆᔭᕆᐊᖃᖅᑕᒥᓂᒃ 

ᐆᒪᔪᖅᑕᐅᔪᓐᓇᕐᑐᓂᒃ  ᐋᖅᑭᓯᒻᒪᑕ ᓄᓇᖅᑲᑎᒌᓄᑦ ᐅᓄᕐᓂᖃᓪᓗᑎᒃ ᑐᒃᑐᑕᐅᔪᓐᓇᕐᑐᓂᒃ 

ᐱᐅᓯᕆᔭᐅᙱᒃᑲᓗᐊᖅᑎᓪᓗᒍ,  ᑭᓯᐊᓂᓗ ᐱᔾᔪᑎᖃᑦᑎᐊᕐᒪᑕ ᑐᒃᑐᑭᓗᐊᕐᓕᕐᑎᓪᓗᒍ ᑕᐃᒪᓐᓇ ᑲᒪᒋᐊᓐᓂᖃᓐᓂᖏᑦ.  

 

ᐅᖃᓚᐅᑎᒋᔭᐅᒪᐅᕐᑐᑦ ᓈᓚᓐᓂᖃᖅᑎᓪᓗᒋᑦ   

 

ᓄᓇᕗᑦ ᑐᙵᕕᒃᑯᑦ ᓴᐳᓐᓂᐊᕐᑎᖓᑦ ᒪᓕᒐᖅᑎᒍᑦ ᐆᒥᖓ ᐅᖃᐅᓯᖃᓚᐅᕐᒪᑦ ᒪᑦᓯ 10 – 13, 2015-ᒥ 

ᑭᓇᒃᑯᑐᐃᓐᓇᕐᓂᒃ ᓈᓚᑦᑎᑎᓪᓗᒋᑦ.  

ᓈᖕᒪᓴᖏᑦᑐᒥᒃ ᐅᖃᖅᑐᖃᓚᐅᙱᑦᑐᖅ ᑎᒥᐅᔪᑦ ᑭᒡᒐᖅᑐᖅᑎᖏᓐᓂᒃ.   

 

ᓄᓇᕗᑦ ᑐᙵᕕᒃᑯᑦ ᑎᑎᕋᖅᓯᒪᔪᓂᒃ ᑐᓂᓯᒃᑲᓐᓂᕈᒪᓚᐅᕐᑐᑦ ᓴᐳᓐᓂᐊᕐᑎᐅᑉ ᐅᖃᐅᓯᕆᓚᐅᕐᑕᖏᓐᓂᒃ 

ᐃᓚᒋᐊᕐᓯᒍᑎᐅᓂᐊᖅᑐᓂᒃ ᑲᑎᒪᔩᓪᓗ ᐊᖏᓚᐅᖅᑐᑎᒃ, ᐊᒻᒪᓗ ᑲᑎᒪᔩᑦ ᓴᐳᓐᓂᐊᕐᑎᖓᑦ ᒪᓕᒐᖅᑎᒍ 

ᐊᐱᕆᓚᐅᖅᑐᓂ ᓄᓇᕗᑦ ᑐᙵᕕᒃᑯᑦ ᑎᑎᕋᖅᓯᒪᔪᑎᒍᑦ ᑐᑭᑖᕈᑎᖏᓐᓂᒃ ᑲᒪᒋᐊᕈᑎᑕᖃᕈᓐᓇᕐᒪᖔᑦ, ᐱᓗᐊᖅᑐᒥᒃ, 

ᑐᙵᕕᒋᒐᔭᖅᑕᖓᓂᒃ ᑲᑎᒪᔩᑦ ᑕᒪᕐᒥᑦᑎᐊᖅ ᓄᓇᖅᑲᑎᒌᓄᑦ ᑐᒃᑐᑕᐅᔪᓐᓇᕐᑐᑦ ᑐᕌᖅᑎᑕᐅᓂᐊᕐᓗᑎᒃ ᐃᓄᖕᓄᑦ 

ᑕᒪᓐᓇ ᑕᐃᒪᐃᑦᑑᑎᓪᓗᒍ.  

 

ᐱᔾᔪᑎᖏᑦ   

 

1) ᑐᐊᕕᓐᓇᑐᑦᑕᖃᑦᑎᓐᓇᒍ   

ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᓄᓇᖅᑲᑎᒌᓄᑦ ᑕᒪᕐᒥᒃ ᐅᓄᕐᓂᖏᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ (ᐃᓚᖓ 5.1.1, 

ᓄᓇᑖᕈᑏᑦ ᐊᖏᕈᑎᖏᓐᓂ).  ᓂᕿᒃᓴᕆᔭᕆᐊᖃᖅᑕᖏᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᑐᖔᓅᖏᓪᓗᒋᑦ 

ᐱᔭᐅᔪᓐᓇᖅᑐᑦ ᐊᖏᕈᑎᑎᒍᑦ ᖁᒥᐅᑕᐅᔪᑦ ᐃᓄᖕᓄᑦ ᑕᕝᕙᖔᖅᑐᑎᒃ ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᓂᒃ 

(5.6.20).  

 

ᓄᓇᑖᕈᑎᐅᓯᒪᔪᑦ ᐊᖏᕈᑎᖏᓐᓂ ᐃᓚᖓᓂ 5.6.19 ᐊᔪᕆᖅᓲᔾᔨᓯᒪᒻᒪᑕ ᑲᑎᒪᔨᓂᒃ ᐋᖅᑭᒃᓯᓯᒪᖁᔨᓪᓗᑎᒃ 

ᓂᕿᒃᓴᕆᔭᕆᐊᖃᖅᑕᖏᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᑭᖑᓂᐊᒍᑦ ᓯᕗᓪᓕᐹᑦᑎᐊᕐᒥᒃ ᐋᖅᑭᒃᓯᓚᐅᕐᑎᓪᓗᒋᑦ  

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᖅᑐᓂᒃ:  

 

5.6.19.   ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᑐᑭᑖᕈᑎᐅᓯᒪᓕᖅᑎᓪᓗᒋᑦ ᓄᓇᕘᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᒪᓕᓪᓗᒍ ᐊᖏᕈᑎᓃᒃᑐᖅ 5.6.16 ᐊᒻᒪ 5.6.17, ᓄᓇᕘᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐋᖅᑭᒃᓯᒋᐊᖃᖅᐳᑦ ᓂᕿᒃᓴᕆᔭᕆᐊᖃᖅᑕᖏᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᖏᓐᓂᒃ ᑖᓐᓇ ᒪᓕᑦᑕᐅᓗᓂ ᐊᖏᕈᑎᓂ ᐃᓚᖓ.  

 

ᓄᓇᑖᕈᑏᑦ ᐊᖏᕈᑎᖏᑦᑎᒍᑦ ᖃᓄᖅ ᐊᑯᓂᐅᓂᒃᓴᖓᓂᒃ ᐅᖃᖅᓯᒪᙱᒻᒪᑕ, ᑭᓯᐊᓂ “ᐃᒪᓐᓇᐃᓐᓂᖅᐸᑕ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᖅᑐᑦ ᑐᑭᑖᕈᑕᐅᓯᒪᓕᕐᑎᓪᓗᒋᑦ ... ᑲᑎᒪᔩᑦ ᐋᖅᑭᒃᓯᔭᕆᐊᖃᖅᐳᑦ 

ᓂᕿᒃᓴᕆᔭᕆᐊᖃᖅᑕᖏᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ “ ᐃᓱᒪᓇᖅᑐᖅ 

ᑕᐃᒪᓐᓇᐃᑦᑕᕆᐊᖃᑐᐃᓐᓇᑎᓪᓗᒋᓪᓕ, ᓂᕿᒃᓴᕆᔭᕆᐊᖃᖅᑐᖏᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ 

ᐃᓱᒪᓕᐅᕈᑕᐅᔭᕆᐊᖃᖅᐳᑦ ᑭᖑᓂᐊᒍᑦ  ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐃᓱᒪᓕᐅᕈᑕᐅᑎᓪᓗᒋᑦ 

ᐃᕐᖏᓐᓇᖅ.     

 

ᐊᖏᕈᑏᑦ ᐃᓚᖓ 2.9.4 ᐃᒪᓐᓇᐃᖁᔨᓯᒪᒻᒪᑦ ᑎᑎᕋᖅᓯᒪᔪᑦ ᐊᖏᕈᑎᓂ ᑐᑭᓯᔭᐅᓯᒪᖁᔭᐅᓪᓗᑎᒃ ᒪᓕᓪᓗᒋᑦ 

ᐊᑑᑎᒋᔪᒫᕐᓂᐊᖅᑕᖏᑦ.  ᐃᓚᖓᓂ 5.6.19, ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᖅᑐᑦ ᐅᓄᕐᓂᖏᑦ 

ᐋᖅᑭᒃᑕᐅᓯᒪᔭᕇᕆᐊᖃᕐᒪᑕ ᑲᑎᓪᓗᒋᑦ ᓄᓇᖅᑲᑎᒌᓄᑦ ᓂᕐᔪᑎᑦᑕᐅᔪᓐᓇᕐᑐᑦ ᐅᓄᕐᓂᖏᑦ 

ᐊᑐᓕᖅᑕᐅᒋᐊᖃᓐᓂᐊᖏᒻᒪᑕ ᓴᓂᕐᕙᐃᔭᕆᐊᖃᓐᓂᐊᖏᒻᒪᑕ ᐃᓄᖕᓄᑦ ᐊᒻᒪ ᐊᓯᖏᓐᓄᑦ ᐆᒪᔪᕋᓱᒃᐸᒃᑐᓄᑦ ᐃᓄᐃᑦ 

ᐱᙱᓂᕐᓴᐅᓕᕈᓐᓇᕐᒪᑕ ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᒥᑭᓂᕐᓴᐅᓕᕐᓗᑎᒃ.  

ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᐃᓚᒋᒻᒪᒌᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᓄᑦ, 

ᑐᐊᕕᓐᓇᖏᑦᑐᑯᓪᓕ ᐋᖅᑭᑦᑕᐅᑎᓪᓗᒋᑦ,  ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ 

ᐋᖅᑭᑕᐅᓯᒪᖅᑳᕆᐊᖃᖅᑐᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᐊᑐᓕᖅᑎᑕᐅᓚᐅᙱᑎᓪᓗᒋᑦ.  

ᐃᓱᒪᒋᓪᓗᒍ ᐊᖏᕈᑏᑦ ᒐᕙᒪᒃᑯᓐᓂᒃ ᐊᑐᓕᖅᑎᑦᑎᔭᕆᐊᖃᖅᑎᑎᒻᒪᑕ ᓇᓪᓕᐊᑐᐃᓐᓇᖅ ᑲᑎᒪᔨᐅᔪᑦ 

ᐃᓱᒪᓕᐅᕈᑎᖓᓂᒃ “ᐃᕐᖏᓐᓇᖅ” ᐃᓱᒪᓕᐅᕈᑕᐅᔪᖅ ᐊᖏᖅᑕᐅᓯᒪᓕᖅᑎᓪᓗᒍ ᐅᕝᕙᓘᓐᓃᑦ 

ᐋᖅᑭᒋᐊᒃᑲᓂᕐᓯᒪᑎᓪᓗᒍ (5.3.10; 5.3.15), ᐃᒪᓐᓇ ᑐᑭᖃᖅᐳᖅ, ᑐᐊᕕᓐᓇᕐᑐᖃᖅᑎᓐᓇᒍᓕ, ᑲᑎᒪᔩᑦ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐃᓱᒪᓕᐅᕈᑎᒥᓂᒃ ᑐᓂᓯᔭᕆᐊᖃᖅᐳᑦ ᒐᕙᒪᒃᑯᓐᓄᑦ..  

 

ᑭᓯᐊᓂᓗ, ᓄᓇᕗᑦ ᑐᙵᕕᒃᑯᑦ ᐃᓱᒪᒋᔭᖓᒍᑦ, ᐃᓱᒪᒋᓗᒍ ᑐᐊᕕᓐᓇᕈᔪᓐᓂᖓ ᑕᒪᑦᓱᒪ ᖃᓄᐃᙱᒃᑲᓗᐊᕆᓪᓗᓂ.  

 

  

2) ᐊᔾᔨᐅᖏᑦᑐᒥᒃ ᑕᒪᑦᓱᒪ ᑲᒪᒋᐊᕈᑕᐅᕙᓪᓕᐊᓂᖃᕈᑎᖓ 

 

ᐊᔾᔨᐅᖏᒍᑎᒋᓗᐊᖅᑕᖓᓕ ᑖᑦᓱᒪ ᑲᒪᒋᐊᕈᑕᐅᓯᒪᔫᑉ ᓄᖅᑲᖓᑎᑦᑎᑲᐃᓐᓇᕐᓂᖅ ᑐᒃᑐᒍᓐᓇᐃᓕᑎᑦᑎᓯᒪᑲᐃᓐᓇᕐᓂᖅ 

ᐊᑐᓕᕇᕐᒪᑦ ᑲᑎᒪᔩᑦ ᐋᖅᑭᒃᓯᔪᓐᓇᕐᓯᓚᐅᕐᑎᓐᓇᒋᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᖅᑐᑦ ᐅᓄᕐᓂᖏᓐᓂᒃ 

ᓯᕗᓪᓕᐹᑦᑎᐊᒥᑦ. ᓄᓇᕗᑦ ᑐᙵᕕᒃᑯᓪᓕ ᐃᓱᒪᒋᔭᖓᒍᑦ, ᑲᑎᒪᔩᑦ ᐋᖅᑭᒃᓯᒍᒪᒐᔭᕈᑎᒃ ᓄᓇᖅᑲᑎᒌᓄᑦ ᑲᑎᓪᓗᒋᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᕿᑭᖅᑖᓘᑉ ᑐᒃᑐᖏᓐᓄᑦ, ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ 

ᑭᖑᕙᕆᐊᖅᑎᑦᑎᓯᒪᔭᕆᐊᖃᖅᐳᑦ ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᖅᑐᑦ ᐅᓄᕐᓂᖏᓐᓂᒃ ᑭᓯᐊᓂ ᐅᑭᐊᒃᓵᖓᓂ 

2015-ᖑᓕᖅᐸᑦ, ᐊᒻᒪ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᓕᒫᖏᑦ ᐃᓄᖕᓄᑦ 

ᐱᔭᒃᓴᐅᑎᑕᐅᑲᐃᓐᓇᓂᐊᕐᓗᑎᒃ, ᐅᑯᐊ ᐱᔾᔪᑎᒋᓪᓗᒋᑦ ᐊᑖᓂ ᑎᑎᕋᖅᓯᒪᔪᑦ:  

 

ᐃ. ᑖᒃᑯᐊ ᐊᑦᑐᖅᑕᐅᓂᖃᓐᓂᐊᕐᒪᑕ ᐱᖃᑕᐅᔪᑦ ᐃᓱᒪᒋᔭᕐᒥᓂᒃ ᓱᓕ ᑐᓂᓯᔪᓐᓇᕐᓯᓯᒪᙱᒻᒪᑕ ᑲᑎᒪᔨᓄᑦ 

ᐱᔾᔪᑎᒋᓗᒋᑦ ᓂᕿᒃᓴᕆᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᕿᑭᖅᑖᓘᑉ ᑐᒃᑐᖏᑕ ᒥᒃᓵᓄᑦ.  

1
 ᐊᖏᕈᑏᑦ ᐃᓚᖓᓂ 2.9.4-ᒥ ᑐᑭᓕᐅᖅᓯᒪᔭᐅᔭᕆᐊᖃᖅᑐᑦ, ᐋᖅᑭᒋᐊᖅᑕᐅᔭᕆᐊᖃᖅᑐᖃᖅᐸᑦ, ᒪᓕᓪᓗᒋᑦ 

ᒐᕙᒪᑐᖃᒃᑯᑦ ᑐᑭᓕᐅᕆᓂᕐᒧᑦ ᒪᓕᒐᖏᑦ. ᐃᓚᖓᓂ 12-ᒥ ᑐᑭᓕᐅᕆᓂᕐᒧᑦ ᒪᓕᒐᓐᓂ ᐱᕕᖃᑦᑎᓯᒻᒪᑕ “ᑕᒪᐃᑕ 

ᒪᓕᒐᙳᖅᑎᑕᐅᔪᑦ ᐋᖅᑭᒋᐊᖅᑕᐅᔪᓐᓇᑐᐃᓐᓇᐅᖕᒪᑕ, ᐊᒻᒪᓗ ᓈᖕᒪᓂᖅᐹᑎᐊᒥᑦ ᐃᓚᓐᓈᖏᑦᑐᒥᒃ 

ᓴᓇᔭᐅᔭᕆᐊᖃᖅᐳᑦ ᐊᒻᒪ ᑐᑭᓕᐅᖅᑕᐅᓗᑎᒃ ᐱᐅᓂᖅᐹᒥᒃ ᐱᔪᓐᓇᕈᑕᐅᖁᓪᓗᒍ ᑐᕌᒐᓂᒃ.” (ᐃᒃᐱᓐᓇᕆᐊᖃᓐᓂᖓ 

ᐃᓚᓕᐅᓯᒪᔪᖅ)  

 
1
  ᑎᓯᑉᐱᕆ 19, 2014-ᒥ ᒥᓂᔅᑕᖓ ᐊᕙᑎᓕᕆᔨᒃᑯᑦ ᒐᕙᒪᒃᑯᖏᓐᓄᑦ ᓄᓇᕘᑉ ᑲᒪᑦᑎᐊᕈᑕᐅᔭᕆᐊᓕᓐᓂᒃ 

ᓇᓗᓇᐃᕆᔪᒻᒪᑦ ᑐᒃᑐᒍᓐᓇᐃᓕᑎᑦᑎᒍᑕᐅᑲᐃᓐᓇᕐᑐᓂᒃ ᕿᑭᖅᑖᓘᑉ ᑐᒃᑐᖏᓐᓂᒃ. 

ᑐᒃᑐᒍᓐᓇᐃᓕᑎᑦᑎᒍᑎᒋᑲᐃᓐᓇᑕᖓᓗ ᐊᑐᓕᔪᓪᓗᓂ ᔮᓄᐊᕆ 1, 2015-ᒥ.  

ᖃᐅᔨᒪᒋᐊᕐᓗᒍ ᑲᑎᒪᔩᑦ ᐃᓱᒪᒃᓴᕐᓯᐅᕈᑎᖃᖅᓯᒪᙱᒻᒪᑕ ᓱᓕ ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᖏᓐᓂᒃ; ᐊᑐᓕᖅᑕᐅᔪᒪᓯᒪᓇᓂᓗ; ᓄᓇᓖᑦ ᐊᑦᑐᖅᑕᐅᓯᒪᔪᑦ ᖃᐅᔨᒃᑲᑦᑕᐅᓚᐅᕋᑎᒃ ᐅᕝᕙᓘᓐᓃᑦ 

ᖃᐅᔨᒋᐊᕕᐅᓚᐅᙱᒻᒪᑕᓱᓕ ᓯᕗᓂᑦᑎᓐᓂ ᑐᒃᑐᒃᑕᐅᔪᓐᓇᕐᑐᑦ ᖃᓄᐃᒃᑲᔭᓐᓂᖏᓐᓂᒃ ᕿᑭᖅᑖᓘᖕᒥ 

ᓂᕿᒃᓴᕆᔭᐅᔭᕆᐊᓕᓐᓂᒃ ᐆᒪᔪᖅᑕᐅᔪᓐᓇᕐᑐᓂᒃ ᐅᓄᕐᓂᖃᕆᐊᖃᓕᓐᓂᕐᐸᑕ, ᐊᒻᒪᓗ, ᓄᓇᕗᑦ ᑐᙵᕕᒃᑯᑦ 

ᑎᑎᕋᖅᓯᒪᔪᑎᒍᑦ ᑐᓂᔪᔭᖏᑎᒍᑦ ᓇᓗᓇᐃᕆᓯᒪᔪᒻᒪᑕ, ᐃᓚᖏᑦ ᓄᓇᓖᑦ ᐊᑦᑐᖅᑕᐅᔪᑦ 

ᐃᓱᒫᓗᒍᑎᖃᑐᐃᓐᓇᕆᐊᖃᕐᒪᑕ ᐱᔾᔪᑎᒋᓗᒋᑦ ᑐᑭᓯᐅᒪᒍᑏᑦ ᕿᑭᖅᑖᓘᑉ ᑐᒃᑐᖏᓐᓄᑦ ᖃᓄᖅ 

ᑐᙵᕕᖃᓐᓂᖏᓐᓂᒃ ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᐋᖅᑭᑕᐅᓐᓂᕐᐸᑕ.  

 

 

ᐅ. ᓈᓚᓐᓂᖃᕇᓚᐅᕐᑎᓪᓗᒋᑦ ᓯᕗᓪᓕᖅᐹᒥᒃ ᑭᓇᒃᑯᑐᐃᓐᓇᓂᒃ ᓈᓚᓐᓂᖃᖅᑎᓪᓗᒋᑦ ᒪᑦᓯ 13, 2015, ᐊᒻᒪ 

ᑭᖑᓂᐊᒍᑦ ᑐᓂᔭᐅᓚᐅᕐᑎᓪᓗᒋᑦ ᑐᑭᓯᑎᑦᑎᒋᐊᕈᑏᑦ, ᐱᖃᑕᐅᔪᑦ ᑐᓂᓯᓯᒪᓕᕐᒪᑕ ᐃᓱᒪᒋᔭᕐᒥᓂᒃ ᑲᑎᒪᔨᓄᑦ 

ᐱᔾᔪᑎᓕᓐᓂᒃ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᓂᒃ ᐊᒻᒪ ᐊᓯᐊᒍᖔᖅ ᐊᑐᖅᑕᐅᔪᓐᓇᕐᑐᓂᒃ 

ᐊᑐᖏᖔᕐᓗᑎᒃ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᓂᒃ.  

 

ᐊ. ᐋᖅᑭᒃᓯᓴᕋᐃᓐᓂᐊᕈᑎᒃ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ, ᐱᖃᑕᐅᔪᑦ 

ᐃᓱᒪᔅᓴᕐᓯᐅᕈᓐᓇᕐᓯᓚᐅᕐᑎᓐᓇᒋᑦ ᓂᕿᒃᓴᕆᓂᐊᕐᓗᒍ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ, ᐃᓄᐃᑦ 

ᐊᖑᓇᓱᒃᑏ ᐊᒃᓱᕉᓴᑦᑎᑕᐅᒍᓐᓃᕋᔭᕐᑐᑦ ᕿᑭᖅᑖᓘᑉ ᑐᒃᑐᖏᑦ ᐱᔾᔪᑎᒋᓗᒋᑦ ᑭᖑᕙᕆᐊᖅᑕᐅᓗᓂ 

ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᐃᓱᒪᓕᐅᕈᑕᐅᑎᓪᓗᒍ ᐱᑎᑦᑎᒍᑕᐅᒐᔭᖏᑦᑐᓂᒃ 

ᓴᖅᑭᒍᑕᐅᓂᐊᕐᓂᖓ - ᑐᒃᑐᒍᓐᓇᐃᓕᑎᑕᐅᓯᒪᑲᐃᓐᓇᕈᓐᓃᕐᓗᑎᓪᓗ.  ᐃᓛᒃ, ᑲᑎᒪᔩᑦ ᐃᓱᒪᓕᐅᕈᑎᖃᕈᑎᒃ 

ᐊᒻᒪ ᑐᓂᓯᒃᐸᑕ ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᓕᖏᓐᓂᒃ ᑲᑎᒪᓚᐅᕐᑎᓪᓗᒋᑦ ᔫᓂ 

2015-ᒥ, ᒥᓂᔅᑕ ᐃᓱᒪᒋᔭᐅᓇᔭᕐᐳᖅ ᓈᖕᒪᓴᕐᑐᑐᑦ ᑲᑎᒪᔩᑦ ᐃᓱᒪᓕᐅᕈᑎᖏᓐᓂᒃ ᐅᓪᓗᑦ 30-ᑦ 

ᓈᓇᓱᐊᕐᓂᖏᓐᓂ ᕿᐱᓗᙱᒃᐸᒋᓪᓕ ᒪᓕᓪᓗᒍ ᓄᓇᑖᕈᑏᑦ ᐊᖏᕈᑎᖏᓐᓃᒃᑐᖅ ᐃᓚᖓ (5.3.10). ᒥᓂᔅᑕ 

ᓈᖕᒪᒃᓴᕋᔭᕈᓂ, ᐅᕝᕙᓘᓐᓃᑦ ᓈᖕᒪᒃᓴᕋᓱᒋᔭᐅᒍᓂ,  ᑲᑎᒪᔩᓄᑦ ᐃᓱᒪᓕᐅᕈᑏᑦ ᓄᓇᖅᑲᑎᒌᓄᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᖃᖅᑕᖏᓐᓂᒃ, ᐊᒻᒪᓗ ᐱᓕᕆᐊᕆᔭᕆᐊᖃᖅᑕᓂ ᒪᓕᒃᑯᓂᐅᒃ 

ᐊᑐᓕᖅᑎᓪᓗᓂᒋᑦ ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᖃᖅᑕᖏᓐᓂᒃ “ᐃᕐᖏᓐᓇᖅ”,  

ᓄᓇᖅᑲᑎᒌᑦ ᑐᒃᑐᒍᓐᓇᑐᐃᓐᓇᕆᐊᖃᖅᑐᑦ ᕿᑭᖅᑖᓘᑦ ᑐᒃᑐᖏᓐᓂᒃ ᐊᐅᔭᒃᑯᑦ 2015-ᒥ 

ᐃᓱᓕᒃᑕᕐᕕᖃᖅᑐᓂᒃ ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᖃᖅᑕᖏᑦ ᒪᓕᓪᓗᒋᑦ, ᑲᑎᒪᔩᓪᓕ 

ᐅᑕᖅᑭᒐᔭᕈᑎᒃ ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ 

ᐃᓱᒪᓕᐅᕈᑎᖃᕆᐊᖃᓐᓂᕐᒥᓂᒃ ᐋᖅᑭᒃᓯᓚᐅᙱᓂᕐᒥᓂ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᖏᓐᓂᒃ, 2015-ᒥ ᑐᒃᑐᒐᓱᒍᓐᓇᕐᕕᒋᒐᔭᕐᑕᒥᓂᒃ ᐊᓯᐅᔨᒐᔭᕐᐳᑦ ᐃᓄᐃᑦ.    

 

ᐱ. ᐃᓱᒪᒋᓗᒋᑦ ᒫᓐᓇᐅᔪᖅ ᑐᒃᑐᑭᑎᓪᓗᒍ ᕿᑭᖅᑖᓗᖕᒥ, ᐊᒻᒪᓗ ᐊᒥᓱᖕᒪᕆᓂᖅ ᐃᓄᐃᑦ ᑐᒃᑐᖃᑦᑕᕐᓯᒪᑎᓪᓗᒋᑦ 

ᓇᓗᓇᐃᕐᑕᐅᓯᒪᓪᓗᑎᒃ ᓄᓇᕘᒥ ᐊᖑᔭᐅᔪᑦ ᖃᐅᔨᓴᕐᑕᐅᒍᑎᒋᓯᒪᔭᖏᑦᑎᒍᑦ ᑐᒃᑐᖃᑦᑎᐊᓱᖓᖅᑎᓪᓗᒍ ᓱᓕ 

ᐅᑭᐅᓂ, ᑲᑎᒪᔩᑦ ᓇᓗᓇᐃᕐᓯᓪᓚᕆᒍᓐᓇᐳᑦ ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᕆᔭᕆᐊᖃᖅᑕᖏᓐᓂᒃ ᐋᖅᑭᒃᓯᓴᕋᐃᒃᑲᓗᐊᕐᐸᑕ ᖃᑦᑎᓐᓇᐅᓂᕐᓴᑯᓘᒐᔭᕐᑐᑦ 

ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ.  ᑕᐃᒪᐃᓐᓂᖓᓄᑦ ᓄᓇᖅᑲᑎᒌᓄᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᓕᒫᖏᑦ ᑕᒪᐃᑕ ᐃᓄᖕᓄᑦ ᐱᔭᒃᓴᐅᓗᑎᒃ. ᐃᒪᐃᒃᑲᔭᕐᒪᑦ ᑕᐃᒪᓐᓇ 

ᐱᓇᓱᙱᒃᑲᓗᐊᕐᐸᑕ ᐋᖅᑭᒃᑕᐅᑎᓪᓗᒋᑦ ᓄᓇᖅᑲᑎᒌᓄᑦ ᐆᒪᔪᖅᑕᐅᔪᓐᓇᕐᑐᑦ ᑲᑎᓪᓗᒋᑦ ᐅᓄᕐᓂᖏᑦ, 

ᑭᖑᕙᕆᐊᖅᑕᐅᓗᓂ ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏ ᐃᓱᒪᓕᐅᕈᑎᖃᖅᐸᑕ 

ᐊᑭᕋᑦᑐᐃᓂᖃᕐᒪᑦ ᓄᓇᑖᕈᑎᓄᑦ ᐊᖏᕈᑎᓂᒃ ᑎᑎᕋᖅᓯᒪᔪᓂᒃ 5.6.19-ᒥᑦ ᑕᐃᒪᓐᓇ ᑎᑎᕋᖅᓯᒪᒻᒪ ᖁᓛᓂ, 

ᐃᓄᐃᑦ ᐃᓚᐃᓐᓇᑯᓗᖏᓐᓂᒃ ᓂᕿᒃᓴᕆᔭᐅᔭᕆᐊᓖᑦ ᑲᑎᓪᓗᒋᑦ ᐅᓄᕐᓂᖏᓐᓂᒃ 

ᐱᔭᒃᓴᖃᖅᑎᑕᐅᓕᑐᐃᓐᓇᕆᐊᖃᓐᓂᖏᓐᓄᑦ ᓴᓂᕐᕙᕐᑕᓂᒃ ᐃᓅᙱᑦᑐᓄᑦ ᐊᖑᓇᓱᒃᐸᒻᒥᔪᓄᑦ 

ᑲᒪᒋᔭᐅᕙᓪᓕᐊᓕᖅᑎᓪᓗᒋᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᓂᖏᖅᓯᒍᑕᐅᔪᑦ, 

ᒪᓕᓐᓂᖃᕋᔭᙱᒻᒪᑕ ᓄᓇᑖᕈᑎᓄᑦ ᐊᖏᕈᑎᓂᒃ.  

 

ᐳ. ᑕᕿᓂᒃ ᖃᑦᑎᑯᓗᓐᓂᒃ ᐱᕕᒃᓴᖃᖅᑎᑕᐅᒍᓐᓇᕐᑐᑦ ᐱᖃᑕᐅᔪᑦ ᐱᔭᕇᔭᐃᔪᓐᓇᐊᕐᒪᑕ ᓂᕿᒃᓴᕆᔭᐅᔭᕆᐊᓖᑦ 

ᑲᑎᓪᓗᒋᑦ ᐅᓄᕐᓂᖏᓐᓂᒃ ᑐᓂᔭᒃᓴᒥᓐᓂᒃ ᑲᑎᒪᔨᓄᑦ.  ᐃᓱᒪᖃᑎᒌᓐᓂᐊᖏᒻᒪᖔᑖ ᒫᓐᓇ ᓱᓕ ᓇᓗᓇᕐᑐᖅ 

ᖃᕆᑕᐅᔭᒦᒃᑐᑦ ᑐᒃᑐᑕᐅᕙᑦᑐᒥᓂᕐᓂᒃ ᑎᑎᕋᕐᕕᒋᓯᒪᔪᑦ ᐱᔾᔪᑕᐅᓗᑎᒃ ᑕᑎᒋᔭᐅᓂᐊᕐᓂᕐᐸᑕ ᑲᑎᒪᔩᑦ 

ᐋᖅᑭᓱᐃᓕᕈᑎᒃ ᓂᕿᒃᓴᕆᔭᐅᔭᕆᐊᖃᖅᑐᑦ ᑲᑎᓪᓗᒋᑦ ᐅᓄᕐᓂᕆᔭᕆᐊᖃᖅᑕᖏᓐᓂᒃ.  ᓇᓗᓇᖏᑦᑑᒑᓗᐊᖅ 

ᕿᓚᒥᑲᐃᓐᓇᖑᓐᓃᑦ ᑭᖑᕙᕆᐊᖅᑕᐅᓯᒪᑲᐃᓐᓇᕐᐸᑕ ᓂᕿᒃᓴᕆᔭᐅᔭᕆᐊᖃᖅᑐᑦ ᑲᑎᓪᓗᒋᑦ 

ᐅᓄᕐᓂᕆᔭᕆᐊᖃᖅᑕᖏᑦ ᐱᔾᔪᑕᐅᓗᑎᒃ ᓈᓚᒃᑎᑦᑎᒍᑕᐅᓂᒃᓴᖓ ᐃᖅᑲᖅᑐᐃᕕᒃᑰᑎᑦᑎᒍᑕᐅᓂᐅᓴᙱᒻᒪᑦ 

ᐃᓄᖕᓄᑦ ᐊᒻᒪ ᒐᕙᒪᒃᑯᓐᓄᑦ.  

 

ᐸ. ᐅᓇ ᐊᑐᖅᑕᐅᔪᒪᔪᖅ ᒪᓕᓐᓂᖃᑦᑎᐊᕐᑐᑦ ᓄᓇᑖᕈᑏᑦ ᐊᖏᕈᑎᖏᓐᓂᒃ ᐊᒻᒪ ᐱᒍᒥᒋᔭᖃᓐᓂᖏᓐᓄᑦ 

ᐊᖑᓇᓱᒃᑎᐅᕙᒃᑐᓄᑦ ᐃᓅᙱᑦᑐᓄᑦ.  

 

 

3) ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᓯᑕᐅᔪᓐᓇᕐᑐ ᑕᒪᕐᒥᑦᑎᐊᖅ ᖁᒥᐅᑕᐅᓗᑎᒃ ᐃᓄᖕᓄᑦ ᐊᔾᔨᐅᖏᑦᑐᒥ 

ᐊᑑᑎᓂᖃᕐᓂᖏᑦ ᐃᓱᒪᒋᓗᒍ  

 

ᐃᓱᒪᓕᐅᕈᑕᐅᑲᐃᓐᓇᕐᑐᖃᖅᑎᓪᓗᒍ ᐆᒪᔪᕋᓱᒍᓐᓇᐃᓪᓕᑎᑦᑎᓯᒪᑲᐃᓐᓇᑎᓪᓗᒋᑦ ᑲᑎᒪᔩᑦ, ᐊᖏᕈᑏᑦ ᐃᓚᖓ 5.3.24-

ᒥ ᓇᓗᓇᐃᕆᓯᒪᙱᒻᒪᑕ ᖃᓄᖅᑑᕆᐊᕈᑎᒋᔪᓐᓇᕐᑕᖏᓐᓂᒃ ᒥᓂᔅᑕᐅᑉ ᐅᕝᕙᓘᓐᓃᑦ ᑲᑎᒪᔩᑦ.  ᒥᓂᔅᑕ 

“ᐱᔾᔪᑎᒃᓴᖃᑦᑎᐊᕐᓗᓂ ᐃᓱᒪᓕᐅᕈᑎᖃᕈᓐᓇᕐᑐᖅ” ᐋᖅᑭᒋᐊᕈᑕᐅᒐᔭᕐᑐᓂᒃ ᐆᒪᔪᕋᓱᓐᓂᕐᒧᑦ ᑐᐊᕕᕐᓇᕆᔭᐅᒃᐸᑦ ᐊᒻᒪ 

ᐊᑐᖅᑕᐅᒐᔪᙱᑦᑐᒥᒃ ᐱᑕᖃᓕᓐᓂᕐᐸᑦ ᐃᕐᖏᓐᓇᖅ ᖃᓄᖅᑑᕆᐊᕐᑕᐅᑎᒋᔭᕆᐊᖃᖅᐸᑦ, ᐊᒻᒪᓗ ᑲᑎᒪᔩᑦ 

ᐃᒪᓐᓇᐃᑦᑕᕆᐊᖃᖅᐳᑦ “ᕿᒥᕐᕈᓂᖃᑦᑎᐊᕐᓗᑎᒃ” ᐱᔪᓐᓇᕐᓯᑐᐊᕈᑎᒃ.   

ᑖᒃᑯᐊ ᓇᓗᓇᐃᔭᕈᑏᑦ ᒥᓂᔅᑕᒥᒃ ᐅᕝᕙᓘᓐᓃᑦ ᑲᑎᒪᔨᓂᒃ ᐃᓱᒪᐃᓐᓇᓱᕈᓐᓇᓕᕐᑎᑎᙱᒃᐳᑦ ᐊᔪᖏᓐᓂᖏᓐᓂᒃ 

ᑕᐃᒪᓐᓇ ᐋᖅᑭᒃᑕᐅᓯᒪᒻᒪᑕ ᐊᖏᕈᑎᓂ.  ᐅᓇ ᐆᒃᑑᑎᒋᓗᒍ, ᐊᖏᕈᑎᑦ ᐃᓚᖓᓂ 5.3.24-ᒥ ᒥᓂᔅᑕᒥᒃ 

ᐃᓱᒪᓕᐅᕈᓐᓇᑎᑦᑎᔪᖅ ᐆᒪᔪᕈᓐᓇᖏᑲᐃᓐᓇᑎᑦᑎᔪᓐᓇᓂᕐᒧᑦ ᐃᓚᖓᓂ 5.3.3. (ᐃ)-ᒥ ᐋᖅᑭᒃᓯᔪᓐᓇᕐᑐᓂ 

ᐱᐅᕐᓱᐊᕈᑎᓂᒃ ᐃᓱᓕᒃᕕᖃᓪᓗᒋᑦ  ᐆᒪᔪᖅᑕᐅᔪᓐᓇᕐᑐᑦ ᐃᓄᖕᓄᑦ “ᑕᐃᒪᓐᓇ ᐱᔭᕆᐊᖃᓪᓚᕆᒃᑯᓂ ᑭᓯᐊᓂ” 

ᐊᑑᑎᖃᑦᑎᐊᕐᑐᒥᒃ ᐱᐅᕐᓱᐊᕈᑎᐅᓂᐊᖅᑐᓂᒃ.  ᐊᒻᒪᓗ ᑲᑎᒪᔩᑦ ᕿᒥᕐᕈᓂᐊᕈᑎᒃ ᒥᓂᔅᑕ ᐃᓱᒪᓕᐅᓚᐅᕐᑎᓪᓗᒍ 

ᐆᒪᔪᕈᓐᓇᖏᑲᐃᓐᓇᑎᑦᑎᓂᕐᒧᑦ,  ᑲᑎᒪᔩᓪᓕ ᑭᓯᐊᓂ ᐃᓱᒪᓕᐅᕈᑎᖃᕈᓐᓇᕐᐳᑦ ᐃᓱᒪᒃᓴᕐᓯᐅᕈᑎᖃᕆᐊᖃᕈᑎᒃ 

ᑭᓪᓕᓪᓚᕆᐊᓂᒃ ᐱᒋᐊᖅᑐᒥᒃ.  

ᑭᓯᐊᓂᓗ, ᐃᓱᒪᒋᓪᓗᒍ ᓄᓇᑖᕈᑎᓄᑦ ᐊᖏᕈᑎᓃᒃᑐᑦ ᒪᓕᒃᑕᐅᖁᔨᔾᔪᑎᖏᑦ ᐅᖄᓕᒫᕐᓗᒋᑦ ᐊᑐᓂᑦ 

ᐊᑑᑎᒋᔪᒫᕐᓂᐊᖅᑕᖏᑦ, 5.3.24-ᒥ ᓄᓇᑖᕈᑎᓄᑦ ᐊᖏᕈᑎᓂ ᑐᑭᓕᐅᓗᒍ ᐱᑐᐃᓐᓇᐅᖏᔾᔪᑎᓂᒃ ᒥᓂᔅᑕ ᐊᒻᒪ 

ᑲᑎᒪᔩᑦ ᖃᓄᐃᓕᐅᕐᑐᒃᓴᐅᓂᖏᓐᓂᒃ ᐊᔾᔨᖏᑦᑐᒃᑰᓕᕐᓂᕐᐸᑕ ᐃᓱᒪᓕᐅᕈᑕᐅᔪᖃᑲᐃᓐᓇᑎᓪᓗᒍ 

ᑲᒪᒋᐊᕈᑕᐅᕙᓪᓕᐊᔪᒃᓴᑦ ᑎᑎᕋᖅᓯᒪᒻᒪᑕ ᑕᕝᕙᓂ ᐊᖏᕈᑏᑦ ᐃᓚᖓᓂ, ᐊᒻᒪᓗ ᓇᓗᓇᐃᕐᑕᐅᓪᓚᕆᒃᓯᒪᓇᑎᒃ. 

ᐊᑕᐅᓯᖅ ᐆᑑᑎᒋᓗᒍ ᓇᓗᓇᐃᓪᓚᕆᒃᓯᒪᙱᑦᑐᖅ ᐱᑐᐃᓐᓇᐅᖏᔾᔪᑎᐅᔪᖅ ᒥᓂᔅᑕ ᐃᓱᒪᓕᐅᕈᑎᖃᑲᐃᓐᓇᑎᓪᓗᒍ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᑲᒪᓂᖃᕆᐊᖃᓐᓂᖓ ᓂᕿᒃᓴᕆᔭᐅᔭᕆᐊᓖᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ.  ᓄᓇᕗᑦ ᑐᙵᕕᒃᑯᓪᓕ ᐃᓱᒪᒋᔭᖓᒍᑦ, ᒐᕙᒪᒃᑯᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖃᖅᑎᑕᐅᒍᑎᑖᑲᐃᓐᓇᑎᓪᓗᒋᑦ ᓴᓪᓖᑦ ᑐᒃᑐᖏᓐᓄᑦ ᑕᐃᒫᒃᑎᐊᖅ ᐱᔭᐅᓯᒪᕗᑦ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ ᑕᒪᕐᒥᒃ ᐃᓄᖕᓄᑦ ᐱᔭᐅᔪᒃᓴᒫᖑᑎᑕᐅᓯᒪᒻᒪᑕ, ᐃᓛᒃ 

ᐊᖏᕈᑎᓃᑦᑐᖅᑕᖃᙱᒃᑲᓗᐊᕐᑎᓪᓗᒍ ᓇᓗᓇᐃᔭᐃᓯᒪᓪᓚᕆᒃᑐᓂᒃ ᑕᐃᒪᓐᓇ ᒐᕙᒪᒃᑯᑦ ᐱᔭᐅᔪᒃᓴᒫᖑᑎᑦᑎᓯᒪᒻᒪᑕ 

ᑕᒪᐃᓐᓂᒃ ᓄᓇᖅᑲᑎᒌᓄᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐃᓄᖕᓄᑦ. ᓄᓇᕗᑦ ᑐᙵᕕᒃᑯᓪᓕ 

ᐃᓱᒪᒋᔭᖓᒍᑦ, ᑕᐃᒪᓐᓇᐃᑦᑕᕆᐊᖃᕋᓱᒋᔭᐅᓪᓗᓂ ᐊᒻᒪᓗ ᓈᖕᒪᒃᑐᒥᒃ ᒥᓂᔅᑕ ᑲᒪᔪᓐᓇᓂᕐᒥᓂᒃ 

ᑲᒪᒋᐊᕈᑎᖃᖅᓯᒪᓂᖓ ᒪᓕᓪᓗᒍ ᓄᓇᑖᕈᑎᓄᑦ ᐊᖏᕈᑏᑦ.  ᑐᐊᕕᓐᓇᕆᔭᐅᔪᖃᖅᑎᓪᓗᒍ ᐊᒻᒪᓗ 

ᐊᔾᔨᐅᖏᑦᑐᒦᓕᕐᓗᓂ ᓇᓗᓇᖏᓚᖅ ᐃᕐᖏᓐᓇᖅ ᒥᓂᔅᑕ ᐃᓱᒪᓕᐅᕈᓐᓇᖅᐳᖅ ᓄᓇᖅᑲᑎᒌᓄᑦ ᑲᑎᓪᓗᒋᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᖃᖅᑕᖏᓐᓂᒃ ᑖᒃᑯᐊ ᑲᑎᒪᔩᑦ ᓯᕗᒃᑲᑕᓪᓗᓂᒋᑦ ᐋᖅᑭᒃᓯᒋᐊᓚᐅᕐᑎᓐᓇᒋᑦ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ, ᑭᓯᐊᓂᓗ ᐊᔪᓐᓇᑲᓴᑦᑎᐊᖅᑐᖅ ᑕᑯᓐᓇᖑᐊᕋᓱᓪᓗᓂ 

ᑐᐊᕕᕐᓇᕆᔭᓂᒃ ᐊᒻᒪ ᐊᔾᔨᐅᖏᑦᑐᒃᑰᑐᖃᕆᐊᖓ ᐋᖅᑭᒃᓯᔾᔪᑎᐅᒐᔭᕐᑐᒥᒃ ᓂᕿᒃᓴᕆᔭᐅᔭᕆᐊᓖᑦ ᑲᑎᓪᓗᒋᑦ 

ᐅᓄᕐᓂᖃᕆᐊᖃᓕᕈᑎᒋᓂᐊᖅᑕᖏᓐᓂᒃ ᐃᓱᒪᓕᐅᑐᖃᕆᐊᖓ ᓯᕗᒃᑲᑕᕐᑕᐅᓗᑎᒃ ᑲᑎᒪᔩᑦ ᐋᖅᑭᓯᒋᐊᓚᐅᕐᑎᓐᓇᒋᑦ.  

ᐊᖏᕈᑎᓂ ᐃᓚᖓᓂ 5.3.24-ᒥ ᑲᑎᒪᔨᓄᑦ ᐃᓱᒪᓕᐅᕈᑕᐅᔭᕆᐊᖃᕈᑕᐅᑎᑕᐅᓂᖓᓄᑦ ᓂᕿᒃᓴᕆᔭᐅᔭᕆᐊᓖᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ,  ᒥᓂᔅᑕ ᐃᒪᓐᓇᐃᑦᑕᕆᐊᖃᕈᑎᒋᕚ, ᐋᖅᑭᒃᓯᑲᐃᓐᓇᓂᐊᕐᑎᓪᓗᒍ ᓄᓇᖅᑲᑎᒌᓄᑦ 

ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ, ᑖᒃᑯᐊ ᐃᓄᐃᑦ ᐱᔪᓐᓇᕆᐊᖃᖅᑕᖏᑦ ᓂᕿᒃᓴᕆᔭᐅᔭᕆᐊᓖᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᓇᖑᓗᑕᐅᖁᓇᒋᑦ ᒥᓂᔅᑕᐅᑉ ᐃᓱᒪᓕᐅᕈᑎᒋᑲᐃᓐᓇᕐᓯᒪᔭᖓᓄᑦ.  ᓴᓪᓕᓂᓕ 

ᑐᒃᑐᖏᑦ ᐱᔾᔪᑕᐅᑎᓪᓗᒋᑦ, ᐱᑐᐃᓐᓇᐅᖏᒍᑎᖏᑦ  

1  ᓴᓪᓖᑦ ᑐᒃᑐᖏᓐᓂᒃ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐃᓱᒪᓕᐅᕈᑕᐅᓯᒪᑲᐃᓐᓇᖅᑐᖅ (ᔪᓚᐃ 1, 2012-ᒥᑦ ᔫᓂ 30-ᒥ, 

2013-ᒧᑦ) ᓄᓇᕗᑦ SI-001-2012; ᐋᖅᑭᒋᐊᕈᑦ, ᓴᓪᓖᑦ ᑐᒃᑐᖏᓐᓂᒃ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ (ᔪᓚᐃ 1, 2012-

ᒥᑦ ᔫᓂ 30-ᒥ, 2013-ᒧᑦ), ᐋᖅᑭᒋᐊᕈᑦ, ᓄᓇᕗᑦ  R-012-2013; ᓴᓪᓖᑦ ᑐᒃᑐᖏᓐᓂᒃ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ 

ᐃᓱᒪᓕᐅᕈᑕᐅᓯᒪᑲᐃᓐᓇᖅᑐᖅ (ᔪᓚᐃ 1, 2014-ᒥᑦ ᔫᓂ 30, 2015-ᒧᑦ), ᓄᓇᕗᑦ  R-019-2014. 

 

ᐅᖃᓪᓚᕆᒃᑐᐊᓘᓯᒪᙱᒃᑲᓗᐊᖅᑐᓂ ᒥᓇᐅᒥᐊᕆᔭᐅᖁᔨᓯᒪᔪᒻᒪᑕ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᖏᑦ ᑕᒪᕐᒥᑦᑎᐊᖅ ᐃᓄᖕᓄᑦ ᐱᔭᒃᓴᒪᐅᑕᐅᓪᓗᑎᒃ, ᐃᒪᓐᓇᐃᓐᓂᖓᓄᑦ -ᕿᑭᖅᑖᓗᖕᒥᓕ ᑐᒃᑐᖏᑦ - 

ᖃᐅᔨᓇᑦᑕᐅᑎᒋᓚᐅᕐᒪᑕ  ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ 

ᒥᑭᓂᕐᓴᐅᔪᓐᓇᖏᓪᓚᕆᓚᐅᕐᒪᑕ ᐋᖅᑭᓱᖅᑕᐅᓯᒪᑦᑎᐊᓕᕐᑎᓪᓗᒋᑦ ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᖏᓐᓂᒃ.  ᐊᒻᒪᓗ ᕿᒥᕐᕈᕙᓪᓕᐊᓪᓗᒍ ᒥᓂᔅᑕᐅᑉ ᐃᓱᒪᓕᐅᕈᑎᒋᓯᒪᔭᖓ ᑐᒃᑐᒍᓐᓇᐃᓕᑎᑦᑎᓯᒪᑲᐃᓐᓇᓂᕐᒧᑦ, 

ᑲᑎᒪᔩᑦ ᐊᔾᔨᐸᓗᑲᓴᖓᓂᒃ ᐊᔪᙱᓐᓂᖃᕐᒥᔪᑦ ᓄᓇᑖᕈᑎᓄᑦ ᐊᖏᕈᑎᑎᒍᑦ 5.3.24-ᒥ ᐃᓱᒪᓕᐅᕈᑎᖃᓕᕈᑎᒃ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᓕᖏᓐᓂᒃ. ᑲᑎᒪᔩᑦ ᐱᔾᔪᑎᒃᓴᖃᑦᑎᐊᕈᑎᒃ 

ᑭᖑᕙᕆᐊᖅᑎᑦᑎᓂᕐᒥᒃ ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐊᑯᓂᐊᓘᕐᓂᐊᖏᒃᑲᓗᕐᓗᓂ, 

ᐃᓄᐃᑦ ᑐᒃᑐᒐᓱᐃᓐᓇᕈᓐᓇᕋᔭᕐᑐᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ 

ᐃᓱᒪᓕᐅᕈᑕᐅᓴᕋᐃᒍᓐᓇᕐᐸᑕ, ᑲᑎᒪᔩᑦ ᕿᒥᕐᕈᓂᕐᒧᑦ ᐊᔪᖏᑎᑕᐅᓂᖏᑦ ᐊᖏᕈᑎᑎᒍ 5.3.24-ᑯᑦ 

ᑐᑭᓯᔭᐅᔭᕆᐊᖃᖅᑐᖅ ᑲᑎᒪᔩᑦ ᓴᓂᕐᕙᐃᔪᓐᓇᕐᓯᓂᐊᕐᒪᑕ ᑕᒪᕐᒥᑦᑎᐊᖅ ᓄᓇᖅᑲᑎᒌᓄᑦ ᑲᑎᓪᓗᒋᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐃᓄᖕᓄᑦ, ᑕᑎᖃᖅᑎᓪᓗᒋᑦ ᓱᓕᔪᓂᒃ ᖃᐅᔨᒪᔭᐅᔪᓂᒃ, ᑖᒃᑯᐊ 

ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᖅ ᐅᓄᕐᓂᕆᔭᕆᐊᖃᖅᑕᖏᑦ ᐋᖅᑭᑦᑕᐅᓇᓱᓐᓂᖏᓐᓂ. 

ᐃᓛᒃ, ᐃᖅᑲᖅᑐᐃᕕᒃᑰᑎᑦᑎᒍᑎᐅᔪᓐᓇᖏᒻᒥᔪᖅ ᐃᓅᙱᑦᑐᓄᑦ ᐊᖑᓇᓱᒃᐸᒻᒥᔪᓄᑦ ᐱᒍᒥᒋᔭᖃᖅᑐᓄᑦ ᑖᒃᑯᐊ  

ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᓕᖏᓐᓂᒃ ᐃᓱᒪᓕᐅᕈᑎᖃᖅᐸᑕ 

ᐱᔭᒃᓴᐅᔪᐃᓐᓇᐅᔪᒫᕐᓂᐊᖅᑎᑕᐅᓗᑎᒃ ᑕᒪᕐᒥᒃ ᐃᓄᓐᓄᑦ ᓱᓕᔪᑦ ᑕᕝᕙᐅᖕᒪᑕ, ᐊᓐᓈᕐᑐᕋᐅᑕᐅᔪᒃᓴᐅᖏᒻᒪᓘᓐᓃᑦ, 

ᓈᖕᒪᒃᑐᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᑦ ᖃᑦᑏᓐᓇᐅᓂᕐᓴᐅᔭᕆᐊᖃᙱᒻᒪᑕ  

ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ. 

ᑲᑎᒪᔩᑦ ᓇᓗᓇᐃᕆᔪᒪᒐᔭᓐᓂᕐᐸᑕ ‘ᑕᐃᒪᐃᓕᖓᑲᐃᓐᓇᖅᑐᖅ’ ᐅᕝᕙᓘᓐᓃᑦ ‘ᑕᐃᒪᓐᓇᐃᑐᐃᓐᓇᕆᐊᖃᖅᑑᓗᒍ’ 

ᓂᕿᒃᓴᕆᔭᐅᔭᕆᐊᖃᖅᑐᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐃᓄᖕᓄᑦ, ᑕᐃᒪᓐᓇ ᓈᖕᒪᒐᔭᙱᑦᑐᖅ.  

ᓄᓇᕗᑦ ᑐᙵᕕᒃᑯᑦ ᐃᓱᒪᒋᔭᖓᒍᓪᓕ, ᐊᖏᕈᑏᑦ ᐃᓚᖓᓂ 5.3.24-ᒥ ᐊᔪᙱᑎᑦᑎᓂᙱᒃᑯᓂ ᑕᐃᒪᓐᓇᐃᑦᑐᒥᒃ, 

ᐃᓱᒪᓕᐅᕈᑕᐅᓯᒪᑲᐃᓐᓇᕈᑎᒥᒃ ᐋᖅᑭᒃᓯᒪᔪᖃᓐᓂᖏᒃᑯᓂ ᐊᖏᕈᑎᓂ ᑕᐃᒪᓐᓇ ᐱᔭᕆᐊᖃᙱᒻᒪᕆᓗᓂ 

ᐱᑐᐃᓐᓇᐅᖏᓗᐊᕋᔭᕐᑐᖅ, ᐅᕝᕙᓘᓐᓃᑦ ᐃᓚᐃᓐᓈᕈᑎᖃᕈᑕᐅᒐᔭᕐᑐᖅ ᐃᓄᖕᓄᑦ. ᑲᑎᒪᔩᓪᓗ ᑕᐃᒪᓐᓇᑦᑎᐊᖅ 

ᐆᒪᔪᕋᓱᒍᓐᓇᑎᑦᑎᑲᐃᓐᓇᕈᓐᓇᕋᔭᙱᑦᑐᑦ ᐋᖅᑭᒃᓯᔪᓐᓇᕋᔭᕋᑎᓪᓗ ᐊᒥᓱᐊᓘᙱᒃᑑᒐᓗᐊᓂᒃ ᓄᓇᖅᑲᑎᒌᓄᑦ 

ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᕆᔭᕆᐊᖃᖅᑕᖏᓐᓂᒃ, ᐅᕝᕙᓘᓐᓃᑦ ᑲᑎᒪᔩᑦ ᑕᐃᒪᐃᑦᑐᓐᓇᕋᔭᙱᑦᑐᑦ 

ᐃᓄᐃᓪᓕ ᐱᔪᒪᑎᓐᓇᒋᑦ ᐱᑎᑕᐅᓇᓱᐊᒡᒐᕐᓗᑎᒃ ᑭᓯᐊᓂ ᑐᑭᓕᐅᕈᑎᖃᖅᓴᕋᐃᓗᐊᕐᓗᑎᒃ ᓂᕿᒃᓴᕆᔭᐅᔭᕆᐊᖃᖅᑐᑦ 

ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ.  

ᐃᒪᓐᓇᐃᖔᕈᓐᓇᕐᑐᓂ, ᓄᓇᕗᑦ ᑐᙵᕕᒃᑯᑦ ᐃᓱᒪᒋᔭᖓᒍᑦ, ᑲᑎᒪᔩᑦ 5.3.24-ᒦᒃᑐᖅ ᐊᖏᕈᑎᓂ ᐊᑑᑎᖃᖅᑎᑕᐅᓗᓂ 

ᓈᖕᒪᓂᕐᓴᐅᒐᔭᕐᒪᑦ ᑕᒪᐃᓐᓄᑦ ᐊᑦᑐᖅᑕᐅᔪᓖᒫᓄᑦ, ᓇᓕᐊᒃᑰᖓᓂᕐᓴᐅᔪᓐᓇᕐᑐᓂ, ᐊᒻᒪᓗ ᐊᔾᔨᒋᓂᕐᓴᕆᒐᔭᕐᑐᓂᐅᓪᓗ 

ᓄᓇᕗᑦ ᒐᕙᒪᒃᑯᖏᑕ ᓴᓇᓚᐅᕐᑕᖓᓄᑦ ᐊᖏᕈᑎᐅᑉ ᐃᓚᖓᓃᒃᑐᖅ ᓴᓪᓕᓂ ᑐᒃᑐᐃᑦ ᐱᔾᔪᑎᒋᓪᓗᒋᑦ.ᔭ 

4) ᐃᓚᓕᐅᓯᒪᔪᖅ ᓴᓪᓖᑦ ᑐᒃᑐᖏᓐᓄᑦ ᑲᒪᒋᐊᕈᑕᐅᓯᒪᔪᖅ      

ᑕᐃᒪᓐᓇ ᓄᓇᕗᑦ ᑐᙵᕕᒃᑯᑦ ᓴᐳᓐᓂᐊᕐᑎᖓ ᒪᓕᒐᓐᓂᒃ ᐅᖃᓚᐅᕐᒪᑦ ᑭᓇᒃᑯᑐᐃᓐᓇᕐᓂᒃ ᓈᓚᒃᑎᑦᑎᑎᓪᓗᒋᑦ, ᐅᓇ 

ᐊᑐᓕᖁᔭᓕᐊᖅ ᐋᖅᑭᒋᐊᕐᓯᒪᔪᖅ ᓄᓇᕗᑦ ᑐᙵᕕᒃᑯᑦ ᑐᑭᓯᓯᒪᓂᕐᒥᓂᒃ 5.6.20-ᒦᒃᑐᒥᒃ ᓄᓇᑖᕈᑎᓄᑦ ᐊᖏᕈᑎᓂ. 

ᓯᕗᓂᐊᒍᓪᓕ, ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᓴᓪᓖᑦ ᑐᒃᑐᖏᓐᓂᒃ ᑲᒪᓂᖃᖅᑎᓪᓗᒋᑦ, ᓄᓇᕗᑦ ᑐᙵᕕᒃᑯᑦ 

ᐊᐃᕙᓚᐅᕐᓯᒪᒻᒪᑕ ᑲᑎᔩᑦ ᐋᖅᑭᓯᖅᑳᕆᐊᖃᓐᓂᕋᖅᑕᐅᓪᓗᑎᒃ ᓂᕿᒃᓴᕆᔭᐅᔭᕆᐊᓖᑦ ᐆᒪᔪᖅᑕᐅᔪᓐᓇᕐᑐᑦ 

ᐅᓄᕐᓂᖏᓐᓂᒃ ᐃᕐᖏᓐᓇᖅ ᐋᖅᑭᒃᓯᓚᐅᕐᑎᓪᓗᒋᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ.  

 

ᓄᓇᕗᑦ ᑐᙵᕕᒃᑯᑦ ᐃᓱᒪᒋᔭᖓᒍᑦ, ᑲᑎᒪᔩᑦ ᐸᕐᓇᓐᓂᕆᓯᒪᔭᖏ ᐋᖅᑭᒃᓯᓂᐊᕐᓗᑎᒃ ᓴᓪᓕᓂ 

ᓂᕿᒃᓴᕆᔭᐅᔭᕆᐊᓕᓐᓂᒃ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᑭᖑᓂᑦᑎᐊᖓᒍᑦ ᑭᖑᕝᕖᓗᑎᒃ ᒥᓂᔅᑕᐅᑉ 

ᐃᓱᒪᓕᐅᕈᑎᒋᓯᒪᑲᐃᓐᓇᕐᓯᒪᔭᖓᓂᒃ ᓄᓇᖅᑲᑎᒌᓄᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐱᖃᑎᖃᖅᖢᑎᒃ 

ᑲᑎᒪᔨᓂᒃ ᑖᓐᓇᓱᓕ ᓈᖕᒪᓐᓂᖃᖅᓯᒪᑐᐃᓐᓇᕐᐳᖅ. ᓴᓪᓕᓂ ᑐᒃᑐᒃᑕᐃᓕᒪᑎᑕᐅᔪᓐᓇᖏᓚᑦ. 

ᐱᑐᐃᓐᓇᐅᙱᑎᑕᐅᑲᐃᓐᓇᕐᓯᒪᓂᖏᑦ ᐃᓄᐃᑦ ᑐᒃᑐᒐᓱᓐᓂᕐᒧᑦ ᐅᓪᓗᒥᒧᑦ ᐋᖅᑭᒃᑕᐅᓯᒪᔪᓄᑦ ᐃᓱᒪᖃᑎᒌᒍᑕᐅᓯᒪᕗᑦ.  

ᑭᓯᐊᓂᓕ ᓂᕿᒃᓴᕆᔭᐅᔭᕆᐊᓕᓐᓂᒃ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᒃᓴᖏᑦ ᐊᖏᖃᑎᒌᒍᑕᐅᓯᒪᙱᓚᖅ, ᐊᒻᒪᓗ ᓄᓇᕗᑦ 

ᑐᙵᕕᒃᑯᑦ ᐅᖃᖃᑦᑕᕐᓯᒪᕗᑦ ᐃᓱᒪᒋᔭᕐᒥᓂᒃ ᑭᖑᕙᕆᐊᖅᑕᐅᓪᓗᐊᑲᓪᓚᒃᓯᒪᒃᐸᑦ ᓂᕿᒃᓴᕆᔭᐅᔭᕆᐊᓕᓐᓂᒃ 

ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ ᐋᖅᑭᒃᑕᐅᓂᒃᓴᖓ ᐃᓚᐃᓐᓈᓂᐅᓴᒍᑕᐅᖕᒪᑦ ᐃᓄᖕᓄᑦ  ᐃᓄᐃᑦ ᐱᔾᔪᑎᒋᔭᕐᒥᓂᒃ 

ᐋᖅᑭᒃᓱᐃᓂᒃᓴᖏᓐᓂᒃ. ᓄᓇᕗᑦ ᑐᙵᕕᒃᑯᓪᓕ ᐃᓱᒪᒋᔭᖓᒍᑦ ᓈᖕᒪᓐᓇᓱᒋᕚ ᒫᓐᓇᐅᔪᖅ ᑲᑎᒪᔩᑦ 

ᐸᕐᓇᒍᑎᒋᓯᒪᔭᕐᒥᓂᒃ ᑕᐃᒪᐃᓕᖓᑎᑦᑎᑐᐃᓐᓇᑲᐃᓐᓇᕐᐸᑕ ᑐᑭᑖᕆᐊᖃᓐᓂᕐᒥᓄᑦ ᓴᓪᓖᑦ ᑐᒃᑐᖏᑦ ᐱᔾᔪᑎᒋᓗᒋᑦ.  

 

 
1
 ᒥᓂᔅᑕᐅᑉ ᓴᓪᓖᑦ ᑐᒃᑐᖏᓐᓄᑦ ᐋᖅᑭᓚᐅᕐᓯᒪᔭᖓ ᑐᑭᓯᔭᐅᔪᓐᓇᕐᒪᑦ ᐃᒪᓐᓇᐃᓕᖓᓂᕋᖅᑕᐅᓗᓂ ᓄᓇᖅᑲᑎᒌᓄᑦ 

ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ ᑕᐃᒪᐃᓕᖓᑲᐃᓐᓇᖅᑐᑦ ᐅᕝᕙᓘᓐᓃᑦ ᑕᐃᒪᓐᓇᐃᑐᐃᓐᓇᕆᐊᖃᖅᑐᑦ 

ᓂᕿᒃᓴᕆᔭᐅᔭᕆᐊᓖᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ.  ᐃᒪᓐᓇᓗ ᑎᑎᕋᖅᓯᒪᓪᓗᓂ  ᐃᓚᖓ:  

2. (1) ᓄᓇᖅᑲᑎᒌᓄᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ ᐋᖅᑭᒃᑕᐅᕗᑦ ᓴᓪᓖᑦ ᑐᒃᑐᖏᓐᓂᒃ 

ᑐᒃᑐᒐᓱᓐᓇᑎᓪᓗᒍ ᔪᓚᐃ 1, 2012-ᒥᑦ ᔫᓂ 30, 2013-ᒧᑦ ᑖᓐᓇ ᒪᓕᒃᑐᒍ ᑕᐃᒪᓕᖓᖁᔨᔾᔪᑎᐅᔪᖅ. 

(2) ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᓴᓪᓖᑦ ᑐᒃᑐᖏᓐᓂᒃ ᑐᒃᑐᒐᓱᓐᓇᐅᑎᓪᓗᒍ 1, 000-ᖑᕗᑦ ᑐᒃᑐᑦ.  

(3) ᐃᓱᒪᒋᔭᐅᕗᓪᓗ ᓴᓪᓕᕐᒥᐅᑦ ᑕᒪᕐᒥᑦᑎᐊᖅ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐱᔭᕆᐊᖃᖅᐸᐃᑦ.  

(4) ᑕᒪᕐᒥᒃ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐊᒻᒪ ᓂᕿᒃᓴᕆᔭᐅᔭᕆᐊᖅᑲᖅᑐᑦ ᐅᓄᕐᓂᖏᑦ ᑐᒃᑐᒐᓱᓐᓇᐅᑎᓪᓗᒍ 

ᓴᓂᕐᕙᒃᑕᐅᕗᑦ ᓴᓪᓕᕐᒥᐅᓄᑦ.. 

 

3. ᓴᓪᓕᓂ ᐊᖑᓇᓱᒃᑎᒃᑯᑦ ᑲᑐᔾᔨᖃᑎᒌᖏᑦ ᑐᓂᓯᔪᓐᓇᕐᐳᑦ ᓂᕕᖓᑖᓂᒃ ᓂᖏᖅᑎᑦᑎᒍᑎᒥᓂᒃ 

ᓂᕿᒃᓴᕆᔭᐅᔭᕆᐊᓕᓐᓄᑦ ᑐᒃᑐᑕᐅᔪᓐᓇᕐᑐᓄᑦ ᐅᓄᕐᓂᖏᓐᓂᒃ ᐃᓚᒋᔭᐅᔾᔪᑎᓕᖁᑎᒥᓄᑦ.  

ᒫᓐᓇᕐᓂᓴᐅᓛᑦ ᓴᓪᓖᑦ ᑐᒃᑐᖏᓐᓂᒃ ᑐᒃᑐᒍᓐᓇᓂᕋᐃᔾᔪᑎᐅᑲᐃᓐᓇᕐᓯᒪᔪᑦ ᐋᖅᑭᒃᓯᒍᑕᐅᓯᒪᕗᖅ ᓄᓇᖅᑲᑎᒌᓄᑦ 

ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ 800-ᖑᓪᓗᑎ, ᐊᒻᒪᓗ ᐃᒪᓐᓇᐃᓕᖓᓪᓗᓂ ᑎᑎᕋᖅᓯᒪᔫᑉ ᐃᓚᖓ:  

2. ... 

 

(3) ᐃᓱᒪᒋᔭᐅᕗᑦ ᐃᓄᖏᑦ ᓴᓪᓕᓂ ᓂᕿᒃᓴᕆᔭᐅᔭᕆᐊᓕᓐᓂᒃ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ ᑕᒪᐃᓐᓂᒃ 

ᓄᓇᖅᑲᑎᒌᓄᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᑕᐃᒪᓐᓇ ᐋᖅᑭᒃᑕᐅᓯᒪᒻᒪᑕ ᐅᑯᓇᓂ 

ᑕᐃᒪᓕᖓᖁᔨᔾᔪᑎᓂ..  

(4) ᑕᒪᕐᒥᒃ ᐅᓄᕐᓂᖏᑦ ᓄᓇᖅᑲᑎᒌᓄᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ ᑐᒃᑐᒐᓱᓐᓇᐅᑎᓪᓗᒍ 

ᐊᕐᕋᒍᖓᓂ ᓂᖏᖅᑕᐅᕗᑦ ᓴᓪᓕᕐᒥᐅᓄᑦ.  

 
 

 

ᑐᓂᔭᐅᔪᑦ ᓄᓇᕗᑦ ᑐᙵᕕᒃᑯᓐᓂᒃ ᐆᒪᔪᓕᕆᔨᒃᑯᓐᓂᑦ ᐊᒻᒪ ᐊᕙᑎᓕᕆᔨᒃᑯᑦ ᐱᓕᕆᕕᖓᓂᒃ  

ᐃᐱᕆ 15, 2015 

 


